
E (giusta peña d’impostûa non mai

Usâ fra i sommi e quæxi da no credia)

La cangiâ se veddeiva do Morai

A ciù indegna e sacrilega comedia

Ne-ô grave lûtto e ne-i estremi guai

De trista esemplariscima tragedia,

Ch’a regordava a chi trattâ da eguale

A Dio s’ëa fæto, che ô l’ëa pù mortale!

Mentre s’andavan via de man in man

Quest’opere urtimando, un battaggion

De mostri compariva dä lontan,

Che aveivan ô cô scimile a-o carbon,

Ae comme e vespe, denti comme ô can,

Peî d’orso, côa de biscia, unge de lion;

Tutti diversci de figûa, ma tûtti

Ne-a so forma diversa orridi e brûtti.

Quanti ëan compreisi in quella moltitudine

In fronte aveivan titoli segnæ

Secondo ô so carattere e abitudine,

Cioè invidia, ipocrixia, malignitæ,

Calûnnia, prepotenza, ingratitudine,

Astio, interesse, cabala, empietæ

O atro a questo conscimile, sciccomme

A ciascun convegniva, infame nomme.

E tanto ëan numerose e tanto imbrumme

Portavan co-e so äe quelle bestiasse,

Che no restava ciù tanto barlumme,

Che l’aia ottenebrâ a l’illuminasse,

E un coscì spuzzolente succidumme

Intorno a-a testa, a-ô fusto, a-e gambe e a-e brasse,

E intorno ä bocca coscì sporca bava,

Che tutta l’atmosfera a l’ammorbava.

